
Efni: Umsögn RSÍ vegna frumvarps til laga um breytingu á lögum um tekjuskatt og lögum um staðgreiðslu skatts á fjármagnstekjur.

Rithöfundasamband Íslands er afar hlynnt því að greiðslur til höfunda verði almennt skattlagðar sem fjármagnstekjur í stað launatekna og tekur sambandið undir þá umfjöllun í greinargerð frumvarpsins að eðlilegt sé að tekjur vegna nýtingar á verkum sem þegar hafa verið sköpuð séu skattlagðar eins og aðrar tekjur manna af eignum sínum. Einnig er tekið undir þau sjónarmið greinargerðar frumvarpsins að einkum sé óeðlilegt að skattleggja greiðslur sem launatekjur þegar höfundur tiltekins verks er látinn.

Að því sögðu gerir RSÍ tvær grundvallarathugasemdir við efni frumvarpsins:

[bookmark: _Hlk4061063]Í fyrsta lagi er gildissvið þess afar þröngt. Svo þröngt að erfitt er að sjá að það komi til með að hafa mikil áhrif fyrir rithöfunda. Tekjur höfunda vegna verka sem þegar hafa verið sköpuð eru m.a. greiðslur frá Bókasafnssjóði höfunda, greiðslur fyrir afnot af áður birtu efni í kennslugögnum skv. 17. gr. Höfundalaga, bætur vegna hljóðbóka sem framleiddar eru skv. 19.gr. Höfundalaga, bætur vegna eintakagerðar til einkanota skv. 11. gr. Höfundalaga. Enn fremur greiðslur vegna sölu á kvikmyndarétti, sölu á rétti til leikgerða og sala á þýðingarétti til útlanda.

Í öðru lagi er frumvarpið nokkuð óskýrt varðandi það hvað fellur undir það og hvaða greiðslur nákvæmlega um ræðir. Þetta atriði skiptir t.d. máli varðandi leiðbeiningarskyldu til félagsmanna og skjólstæðinga RSÍ. 

Í þessu sambandi bendir RSÍ sérstaklega á að sambandið er ekki skilaskyldur aðili. Þó svo að í umfjöllun í greinargerðinni, í skýringum við 2. gr., sé fullyrt að „viðurkennd samtök rétthafa telj[i]st þannig til skilaskyldra aðila og ber[i] sem slíkum við greiðslu til rétthafa að annast afdrátt staðgreiðslu [...]“ þá er alls óljóst af ákvæðinu sjálfu hvort það feli í sér að verið sé að breyta stöðu samtaka eins og t.d. RSÍ sem ekki telst skilaskyldur aðili. Um þetta þyrfti ákvæðið sjálft að vera afdráttarlaust og á því byggjandi en ekki einungis að vikið sé að þessu atriði í greinargerð. Sé þetta fyrirætlanin, þá þarf sambandinu einnig að vera ljóst, eigi það að annast afdrátt staðgreiðslu og standa skil til ríkissjóðs, nákvæmlega hvaða greiðslur eigi undir frumvarpið.

Þá er aukinheldur bagalegt fyrir almenna framteljendur að frumvarpið sé ekki nægilega skýrt þannig að ljóst megi vera af efni þess hvaða greiðslur falla undir það og hverjar ekki sem og hvers ætlast sé til af framteljendum, hverjar séu réttindi þeirra og skyldur. Liggur þannig fyrir að höfundar, og jafnvel viðurkennd og skilaskyld rétthafasamtök, þurfi að leita sér leiðbeininga hjá sérfræðingum varðandi eiginlega þýðingu frumvarpsins. Fer slíkt væntanlega á skjön við meginreglur réttarríkisins um skýrleika laga.

Enn skal ítrekað að RSÍ styður þau sjónarmið sem liggja að baki frumvarpinu, þ.e. að greiðslur til höfunda skuli teljast fjármagnstekjur en ekki launatekjur og telur afar brýnt að slíkar reglur verði í lög leiddar sem allra fyrst.

